Ағыла ҡурай моңо...

Ҡурай моңо ағыла... Ошо моң ҡойононда һин ат өҫтөндә ярһып яуға ташланған башҡорт егеттәренең һөрәнен дә, изге ҡошобоҙ торнаның иңрәүле тауышын да, йәшләй генә ҡарт иргә кейәүгә оҙатылған ҡыҙҙар сеңләүен дә ишетәһең. Йөрәгең ярһый, күңелеңде уйҙар биләп ала. 
Ҡурай моңо ағыла... Һинең күҙ алдында бейек-бейек Урал ҡаялары, икһеҙ-сикһеҙ башҡорт далалары, көмөш һыулы йылғалар, йырып сыҡҡыһыҙ урмандар пәйҙә була. 
Ҡурай моңо ағыла... Йөрәгең күкрәгеңә һыймай, үҙең дә һиҙмәҫтән, ҡолас йәйеп, бейергә төшөп китәһең. Юҡ, юҡ, һин түгел, аяҡ аҫтыңда ер үҙе бейей, донъя бейей!.. Моң өйөрмәһе һине гүзәл тәбиғәт ҡосағындағы башҡорт тирмәләре ҡоролған йәйләүҙәргә алып оса: аттар кешнәүе ишетелә, ҡымыҙ бешкән һылыу ҡыҙҙарҙың һағышлы йыры йөрәкте өтә, алыҫта, хәтфә болондарҙа мал-тыуар көткән ир-аттарҙың сыбыртҡы шартлатыуы таңғы һиллекте һиҫкәндерә, баш осонда өйөрөлгән сал бөркөт саңҡыуы, ағастарға ҡунып һайраған ҡоштар моңо тормоштоң бөйөк симфонияһын тыуҙыра.
Ошо гүзәллек һағына баҫҡан бәһлеүәндәй, ҡамсат бүркен болоттарға терәп, мөһабәт ҡая ҡалҡҡан. Уға һыйынып, сулпыларын сылтырата-сылтырата, оҙон толомло башҡорт ҡыҙҙарылай көмөш һыулы йылға аға...

Башҡорт донъяһы, башҡорт иле был! Уның бәрәкәтле тупрағында үҫкән ябай ғына үлән дә изге төйәгебеҙҙең сихри гүзәллеген, рухи ҡөҙрәтен данлай.

Ҡайҙан килә һуң был илаһи моң? Бәлки, ошо ябай үләнгә ете ҡат ер аҫтында ятҡан аҫыл хазиналарҙың нуры йоҡҡандыр, бәлки, ер күкрәгенән бәреп сыҡҡан саф шишмәләрҙең көмөш йыры һеңгәндер?!. Юҡ, быуаттар буйы тыуған ере өсөн йәнен аямай яу сапҡан халҡыбыҙҙың киләсәк быуындарға аманат тауышы ағыла ошо ябай көпшәнән! Берсә ул, изге ҡошобоҙ торнаға әүерелеп, ил өҫтөнән осоп үтә, берсә елдәр булып сикәләргә ҡағыла, берсә тау-урмандар шауы булып ағыла, берсә яңы тыуған сабый тауышылай донъяға яңғырай... Ҡөҙрәтле был көпшәлә – ғүмер моңо! Был ябай көпшәлә – тарих менән киләсәк йәнләнә!..

Ҡурай моңо ағыла...  (266 һүҙ)
